
Remarcas redacziunalas

Dapi enzacons onns ha dr. Donat Cadruvi, Glion, repriu sia activitad sin
terren litterar e quei publicond translaziuns e raquintaziuns originalas. Ina
da quellas, Il Testament de Dionis Muliner, publichein nus en quest Ischi
semestril. Bugen vein nus reservau plaz per duas poesias dalla giuvna
Leontina Caviezel da Vrin ed intimein era autras representantas dalla
schlatteina feminina da collaborar cun nies organ. En siu artechel 'Davart
schurnalists e poets’ muossa dr. /Iso Camartin, Mustér ina gada dapli siu
spért svegliau e critic, mo era sia suveranadad ella presentaziun d'in pro-
blem e ses connexs. In schatg ord sia vasta dissertaziun presenta dr. Ba-
seli Collenberg, Murissen/Glaruna, ch'ei sefatschentaus da rudien cun las
atgnadads dil lungatg da Vrin. Augustin Manetsch, scolast secundar a
Mustér, ha observau attentamein ils Romontschs e lur relaziun cun lur
lungatg mumma. Sias observaziuns e conclusiuns vegnan sustenidas ed
illustradas da maletgs dil giuven seminarist E/mar Deflorin, medemamein
da Mustér. Dumeni Capeder, Trun/Berna, ei cau dil survetsch dall’inte-
graziun professiunala ella direcziun generala dalla PTT, in post sco fatgs
per enconuscher e saver presentar ils problems che sedattan en connex
cun l'integraziun professiunala e sociala dils invalids. Sur Giosch Alb-
recht, Rueun/Turitg, I'olma dalla Missiun catolica romontscha a Turitg, ei
sefatschentaus en siu artechel cul problem dalla secularisaziun e sespro-
va da definir quella noziun che survegn adina dapli impurtonza, che vegn
denton era savens malcapida. Dr. Lotar Deplazes, Sagogn/Turitg, colla-
boratur al Cudisch da nums dil Tessin, muossa che la historiografia vegn
quasi adina influenzada dall'ideologia ed illustrescha quei fenomen cun
exempels ord I'historia grischuna. Sco adina vegn era quei numer ter-
minaus cun la cronica e la gliesta dils cudischs sursilvans, fatgs e tetels
rimnai da Norbert Berther.

